
МОНГОЛ УЛСЫН ИХ ХУРЛЫН 2011 ОНЫ ХАВРЫН ЭЭЛЖИТ

ЧУУЛГАНЫ 2011 ОНЫ 6 ДУГААР САРЫН 23-НЫ ӨДӨР 

(ПҮРЭВ ГАРИГ)-ИЙН НЭГДСЭН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 28 минутад эхлэв.

Д.Дэмбэрэл: Эрхэм гишүүд ээ, та бүхний энэ өдрийн амар амгаланг айлтгая. 2011 оны 6 дугаар сарын 23-ны өдрийн Улсын Их Хурлын чуулганы нэгдсэн хуралдааныг нээснийг мэдэгдье. Ирц хангагдсан байна. 

Өнөөдрийн хуралдаанд хэлэлцэх асуудлыг танилцуулъя. Монгол Улсын 2010 оны төсвийн гүйцэтгэл батлах тухай Улсын Их Хурлын тогтоолын төсөл, 

Засгийн газрын 2010 оны жилийн эцсийн санхүүгийн тайлан, хоёр дахь хэлэлцүүлэг, 

Дээд боловсролын санхүүжилт, суралцагчдын цалин, тэтгэлэг, тэтгэмж, нийгмийн баталгааны тухай болон холбогдох бусад хуульд нэмэлт, өөрчлөлт оруулах тухай хуулийн төслүүд, анхны хэлэлцүүлэг, 

Хувь хүний орлогын албан татварын тухай хуулийн 16 дугаар зүйлийн 16.1.12 дахь заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2011 оны 01 дүгээр дүгнэлт, 

Улс төрийн намын тухай хуулийн 15 дугаар зүйлийн 15.16 дахь хэсгийн зарим заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2011 оны 02 дугаар дүгнэлт, 

Компанийн тухай хуулийн шинэчилсэн найруулгын төсөл болон холбогдох бусад хуульд нэмэлт, өөрчлөлт оруулах тухай хуулийн төслүүд, Компанийн тухай хуулийн шинэчилсэн найруулгыг дагаж мөрдөх журмын тухай хуулийн төсөл, эцсийн хэлэлцүүлэг, 

Хот, суурины усан хангамж, ариутгах татуургын ашиглалтын тухай шинэчилсэн найруулга байгаа. Хот, суурины усан хангамж, ариутгах татуургын тухай хуулийн хүчингүй болсонд тооцох тухай хуулийн төслийн эцсийн хэлэлцүүлэг, 

Химийн хорт бодис болон аюултай бодисын тухай хуульд нэмэлт, өөрчлөлт оруулах тухай хуулийн төсөл, анхны хэлэлцүүлэг, 

Хадгаламж зээлийн хоршооны тухай болон холбогдох бусад хуульд нэмэлт, өөрчлөлт оруулах тухай хуулийн төслүүд, анхны хэлэлцүүлэг, 

Үндсэн чиглэлд нэмэлт, өөрчлөлт оруулах тухай Улсын Их Хурлын тогтоолын төсөл, хэлэлцэх эсэх, 

Галт зэвсгийн тухай болон холбогдох бусад хуульд нэмэлт, өөрчлөлт оруулах тухай хуулийн төслүүдийг өнөөдөр хэлэлцэхээр төлөвлөсөн байгаа. 

Хэлэлцэх асуудалд орохын өмнө хэдэн хуулийн редакци сонсъё. Гишүүд ээ. Энэ Мэдээллийн ил тод байдал ба мэдээлэл авах эрхийн тухай хуулийн эцсийн найруулгыг сонсъё. Эцсийн найруулгын саналтай гишүүн байна уу? Алга байна. Эцсийн найруулгыг сонслоо. 

Мэдээллийн ил тод байдал ба мэдээлэл авах эрхийн тухай хуулийг дагаж мөрдөх журмын тухай хуулийн эцсийн найруулгыг сонсъё. Энэ эцсийн найруулгын талаар саналтай гишүүн байна уу? Алга байна. 

Төрийн болон орон нутгийг өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай хуулийн эцсийн найруулгыг сонсъё. Энэ талаар саналтай гишүүн байна уу? Алга байна. 

Концессын тухай хуульд нэмэлт, өөрчлөлт оруулах тухай хуулийн эцсийн найруулгыг сонсъё. Энэ хуулийн талаар саналтай гишүүн байна уу? Алга байна. 

Байгууллагын нууцын тухай хуульд нэмэлт, өөрчлөлт оруулах тухай хуулийн төслийн эцсийн найруулгыг сонсъё. Эцсийн найруулгын талаар саналтай гишүүн байна уу? Алга байна. Эцсийн найруулгыг сонслоо. 

Төрийн албаны тухай хуульд өөрчлөлт оруулах тухай хуулийн эцсийн найруулгыг сонсъё. Энэ талаар саналтай гишүүн байна уу? Алга байна. 

Цалингийн хэмжээ тогтоох тухай, итгэлцүүр батлах тухай Улсын Их Хурлын тогтоолын төслийн эцсийн найруулгыг сонсъё. Саналтай гишүүн байна уу? Алга байна. 

Хуулийн төсөл буцаах тухай Улсын Их Хурлын тогтоолын эцсийн найруулгын саналтай гишүүн байна уу? Алга байна. Эдгээр хууль, тогтоолуудын эцсийн найруулгыг бид сонслоо. 

Хэлэлцэх асуудалдаа орох гэж байна. Ч.Сайханбилэг

Ч.Сайханбилэг: Баярлалаа. Дарга аа. Өчигдөр Улсын Их Хурал дахь Ардчилсан намын бүлэг ээлжит бус хуралдаанаа хийсэн. Тэгээд та бүхэн бүгдээрээ мэдэж байгаа. Энэ Их Хурлын ээлжит чуулганы хуралдаанаар Монгол Улсын Их Хурлын сонгуулийн тухай хуулийн төслийг бид бүхэн хэлэлцэж батлах ийм шаардлагатай байгаа. Энэ хуулийн зарчмын зөрүүтэй саналуудыг үндсэнд нь хурааж дууссан. Тэгээд одоо яг улс төрийн шийдэл хүлээгдэж байгаа үндсэндээ гурван асуудлаар ажлын хэсэг хоёр удаа хуралдаад, бид бүхэн эцсийн шийдвэр гаргахад хол зөрүүтэй саналуудтай байгаад байгаа. Тийм учраас энэ бусад Их Хурал өөрийнхөө бусад бүх асуудлыг түр хойшлуулж, энэ Их Хурлыг өөрийг нь зохион байгуулах, улс орны хөгжлийн ирээдүйн асуудалд ач холбогдолтой энэ хуулийн төсөлд тэргүүлэх ач холбогдох өгч, энэ асуудлаа барьж авч хэлэлцэх шаардлагатай гэж Ардчилсан намын бүлэг үзсэн. 

Тийм учраас энэ ажлын хэсгийг үргэлжлүүлэн хуралдах, маргаантай санал зөрүүтэй байгаа асуудлуудаар бас дундын хувилбар олох чиглэлээр энэ ажиллах ийм шаардлага байгаа учраас Улсын Их Хурал дахь Ардчилсан намын бүлэг Их Хурлын тухай хуулийн 27 дугаар зүйлийн 1.4-т заасны дагуу УИХ-ын чуулганы нэгдсэн болон Байнгын хорооны хуралдаанаас албан ёсоор завсарлага хүсэж байгаа. Тэгээд энэ үлдэж байгаа өдрүүдэд, ялангуяа хаврын чуулганы үлдэж байгаа өдрүүдэд энэ хуулиа эцэслэн батлах шаардлагатай гэдэг ийм байр суурьтай байгаа. тийм учраас энэ бололцоог гаргаж өгөх үүднээс Улсын Их Хурлын даргыг Ардчилсан намын бүлгийн саналыг хүндэтгэн хүлээж авч хангаж өгөхийг хүсэж байна. Баярлалаа. 

Д.Дэмбэрэл: Ардчилсан намын бүлэг завсарлага авъя гэдэг асуудал тавьж байгаа юм байна. Тэгэхээр манай дэгийн хуулиар бол чуулганы хуралдаан дээр намын бүлгүүд завсарлага авч байх эрхтэй. Тэр заалтыг үндэс болгон завсарлага хүсч байх шиг байна. 

Тэгэхээр энэ чуулганы хуралдааны зүгээр энэ асуудлаар гэж хараахан хэлээгүй, чуулганы хуралдаан дээр завсарлага авна гэдэг тодорхой асуудлаар уг нь завсарлага авч байх ёстой юм байна гэсэн тийм жишгээр бид нар явж ирсэн юм л даа. Өнөөдрийн чуулганы хуралдаанд бол 10 асуудал танилцуулсан байгаа. Өнөөдрийн орж байгаа энэ 10 асуудал дээр өнөөдрийн чуулганы хуралдааны тухайд завсарлага авч байна гэж ойлгож байгаа шүү. Маргаашийн хуралдаан бол зарлагддагаараа зарлагдана. Завсарлага байгаа юм бол дахин ярилцах ёстой. Дэгээрээ. Ингэж явна гэж ойлгож байгаа шүү. 

Нөгөө талаар энэ завсарлага бол бас бид нар нэг талын Сонгуулийн хуулиа гаргая гэдэг тийм төрийн юу өгч байгаа явдал бол зүйтэй. Намын бүлгүүд аль аль нь энэ Сонгуулийн хуулийг гаргах талаар ажиллах байх гэж би бодож байна. Мөн зэрэгцээд ажлын хэсгүүд бол ажиллана. Сая хэлэх шиг боллоо. Ажлын хэсгүүд ажиллахын тулд гэсэн үг хэлэх шиг боллоо. Бусад ажлын хэсгүүд бас адилхан ажиллана шүү. Ингэж бид нар бас ажлаа хохироохгүй байх талд бодох ёстой. 

Д.Лүндээжанцан. Ардын намын бүлгийн дарга.

Д.Лүндээжанцан: Тэгэхээр ажлын хэсэг гарч ажиллаад хоёр ч уулзалт хийсэн. Зургаан асуудлаас гурав дээр нь ойлголцоод, гурав дээр нь ойлголцолд хүрч чадахгүй байна аа. Тэгээд хоёр талын бүлгийн байр суурь нэлээн хатуу. Ялангуяа Ардчилсан намын бүлэг бол энэ асуудлуудыг шийдтэл яаж шийдэх гээд байгаа юм, тодорхой хувилбарууд байх ёстой байх. 

Ингээд бүх Байнгын хороо, чуулганы хуралдаанд оролцохгүй гэдэг шийдээ гаргаад, одоо өнөөдөр ингэж байна. Тэгэхээр Сонгуулийн хууль нэн даруй гаргах санал дээр санал нэгтэй байгаа. Бидэнд цаг мөч бүхэн үнэтэй байна. Улсын Их Хурлын Байнгын хороо, чуулганы хуралдаан гацах ёсгүй ээ гэж үзэж байна. 

Улсын Их Хурлын сонгуулийн хуулийг хувь хүний хувьд би бас үг хэлье гэж бодож байгаа. Улсын Их Хурлын сонгуулийн хуулийн төсөл боловсруулах ажлын хэсгийг би ахалсан. Хоёр, гурван жилийн нүүр үзлээ. Хууль санаачлахад оролцсон. Одоо хэдхэн зүйл тунарч үлдээд байна аа. Бүлгээс бол тавьсан саналууд тодорхой байгаа. өөрөөр хэлбэл, сонгуулийг мажоритор давамгайлсан холимог тогтолцоогоор явуулах нь зүйтэй гэж манай намын удирдах байгууллага үзсэн юм. Энийг бүлэг дэмжсэн юм. Мажоритор тогтолцооны сайн, муу талыг бол олон удаа ярьсан учраас би нурших шаардлагагүй ээ гэж бодож байгаа. Ер нь олон түмэнтэй уулзаад, манай гишүүд тойрог тойрогтоо ажиллаад ирэхэд мажоритар тогтолцоо буюу хүнээ сонгох тогтолцоог арай түлхүүтэй авах нь зүйтэй гэсэн санал давамгайлсан учраас энэ саналыг гаргаж тавьж байгаа юм. 

Сүүлийн үед Монгол Ардын намын бүлэг бол сонгуулийн ардчиллаас уравлаа, эргэлээ, ухарлаа гээд зүйл бүрээр ярьж байна аа. Энэ одоо олон түмэнд буруу сэтгэгдэл төрөхвий гэж би үнэндээ болгоомжилж байгаа юм. Аль болох ойлголцож, энэ хуулийг батлах ёстой гэж үзэж байгаа юм. Пропорциональ элемент гуравны нэгд нь орж ирж байна. Дор хаяхад, энэ бол бас их том дэвшил гэж ойлгож байна. Өнөөдөр бид цаг мөчтэй холбогдсон ямар асуудлыг ярьж байгаа гэвэл Хөдөлмөр эрхлэлтийн хууль батлагдсан. 

Гэхдээ хэрэгсэхгүй болгох хууль нь батлагдаагүй учраас бас гацаанд байна. Нийгмийн халамжийн хууль гацаад байна. Энэ хуулиуд иргэдэд ус, агаар шиг хэрэгтэй байна. Сонгуулийн хуулийг энэ хаврын чуулганаар батлах шаардлага байгаа учраас гацаа үүсгэхгүй байхыг би Ардчилсан намын бүлгээс хүсч байна. Хоёр бүлэг хэл амаа ололцож, олон ч чухал түүхийн шийдвэрийг гаргаж ирсэн. Энэ гурван жилийн хугацаанд. Бидэнд цаг алдсан, санаа оноо зөрсөн юмнууд бишгүй байсан. Гэлээ гэхдээ энэ болгоныг давж ирсэн. Энэ цаашид давах байх. 

Улс орны эрх ашиг шаардаж байгаа энэ үед хувь гишүүн бүрээс, ялангуяа бүлгийн ахлагч надаас ямар нэгэн зүйл шалтгаалж байвал, гэж үзэж байгаа учраас миний бие бүлгийн даргын ажлаа өгөхөө мэдэгдэж байна. Бүлгийн шинэ удирдлага зөвшилцөөнд орох нь зүйтэй гэж үзэж байгааг би бас энэ чуулганы өнөөдрийн хуралдааны нээлт дээр бас хэлэх нь зүйтэй гэж үзэж байна. Энэ асуудлаа би намынхаа удирдлагатай, бас зарим талаар ярилцсан байгаа. Тэгээд бүлгийн хурал хийж энэ асуудлыг шийдэж өгөх байх аа гэж бодож байна. 

Д.Дэмбэрэл: За, наадах чинь асуудалд бас саад болох ёсгүй. Ер нь аливаа асуудалд саад болох юм хийхгүй шүү. Гишүүд ингэвэл яасан юм бэ? Одоо ярих уу? Зүгээр ер нь одоо ингэмээр байна. Нэг их бие биедээ улс төрийн юм чулуудаад байх хэрэггүй ээ. Тэгж яриад байх ач холбогдол байхгүй. 

Тэртээ тэргүй бид нар нэг л зүгт, нэг л зорилготой явж байгаа. Сонгуулийн хуулийг баталъя гэж. Сонгуулийн хуулийг батлахын төлөө аль аль тал нь байгаа байх. Шуурхай ажиллая. Тийм. Тэгээд бүлгээ нийлүүлнэ үү, яана уу? Тэр бүлгийн ажлын хэсгүүд хоорондоо маш сайн ажилла. Тэгээд би бол өнөөдрийн чуулганы хуралдааны өнөөдрийн хэлэлцэх асуудлаар завсарлага өглөө. Өнөөдөр хоёр бүлгийн тэр ажлын хэсгийнхэн одоо гараад, ерөөсөө тал талаасаа уулзаад, ажлаа явуул. Бусад ажлын хэсгүүд бас ажиллана шүү. Завсарлага өглөө. Санал байдаггүй. Намын бүлгүүдээс байгуулагдсан ажлын хэсэг. 

Хуралдаан 10 цаг 43 минутад өндөрлөв.

Соронзон хальснаас буулгасан: 

